
Annotatsiya: Ushbu maqolada maktabgacha taʻlim tizimida innovatsion 
texnologiyalardan foydalanishda integratsion yondashuvning ahamiyati haqida fikr 
va mulohazalar keltiriladi. Shuningdek, maktabgacha taʼlim tizimining huquqiy 
asoslari, sohaga tegishli asosiy tushunchalar sharhi va zamonaviy pedagogik 
texnologiyalar toʻgʻrisida soʻz yuritiladi. 

Kalit so‘zlar: maktabgacha ta’lim tizimi, таълим технологияси, инновацион 
технологиялар, интеграция, STEAM технологиялари, psixologik xususiyatlar, 
“smart” tizimlar. 

ЗНАЧЕНИЕ ИНТЕГРАЦИОННОГО ПОДХОДА В СИСТЕМЕ 
ДОШКОЛЬНОГО ОБРАЗОВАНИЯ 

Аннотация: В данной статье будут представлены мнения и соображения 
о важности интеграционного подхода к использованию инновационных 
технологий в системе дошкольного образования. В нем также 
рассматриваются правовые основы системы дошкольного образования, 
комментарий к основным понятиям, относящимся к отрасли, и современные 
педагогические технологии. 

Ключевые слова: система дошкольного образования, образовательные 
технологии, инновационные технологии, интеграция, технологии Steam, 
психологические особенности, “умные” системы 

THE IMPORTANCE OF THE INTEGRATION APPROACH IN THE PRESCHOOL 
EDUCATION SYSTEM 

Abstract: This article will present opinions and considerations on the 
importance of an integration approach to the use of innovative technologies in the 
preschool education system. It also discusses the legal foundations of the preschool 
education system, a commentary on the basic concepts related to the industry, and 
modern pedagogical technologies. 

Yurtimizda yosh avlodni har tomonlama barkamol qilib tarbiyalash 
xalqimizning azaliy orzusi boʻlib, bunda ajdodlarimizning maʻrifat, maʻnaviyat va 
madaniyat borasidagi boy merosiga tayaniladi. Shu oʻrinda, Abdulla Avloniyning 
«Tarbiya biz uchun yo hayot, yo mamot, yo najot, yo halokat, yo saodat, yo falokat 
masalasidir»[1; 19], degan soʻzlari shiddat davom etayotgan globallashuv davrida 
naqadar muhimligini koʻrsatmoqda. Bola tugʻilgan kundan boshlab, uni maktabga 
borgunigacha har tomonlama yetuk qilib tarbiyalash oʻta masʼuliyatli boʻlib, tarbiya 
va taʼlimning uzviy bogʻliqligini talab etadi. Chunki, inson oʻz umri davomida olgan 
maʼlumotlarning 70-80 % qismini 5-7 yoshgacha boʻlgan davrda oladi. Bu esa 
maktabgacha taʼlimning naqadar muhimligini ifodalaydi.  

Maktabgacha taʼlim muassasalari jamiyatda barcha tarbiyaviy-taʼlimiy 
ishlarning dastlabki boʻgʻini boʻlib, bolalarning ilk koʻnikmalari shu davrda 
shakllanadi. Ushbu koʻnikmalar maktabgacha yoshdagi bolalar ongi, tafakkurining 
rivojlanishiga, ularda atrofdagi voqea hodisalarga nisbatan turlicha munosabatlari 
shakllanishiga, qiziqishlar hosil boʻlishiga asos boʻlib xizmat qiladi.  

Mamlakatimizda maktabgacha taʼlim va tarbiya – taʼlim turlaridan biri sifatida 
ifodalanib, uning huquqiy asoslari yaratilgan. Oʻzbekiston Respublikasining “Taʼlim 
toʻgʻrisida”gi Qonunida “Maktabgacha taʼlim va tarbiya bolalarni oʻqitish va 
tarbiyalashga, ularni intellektual, maʼnaviy-axloqiy, etik, estetik va jismoniy jihatdan 
rivojlantirishga, shuningdek bolalarni umumiy oʻrta taʼlimga tayyorlashga qaratilgan 
taʼlim turidir” deya qayd etilgan[2].  

Shuningdek, “Maktabgacha taʼlim va tarbiya toʻgʻrisida” Oʻzbekiston 
Respublikasining Qonuni qabul qilinib, unda maktabgacha taʼlimga aloqador 
quyidagi tushunchalar keltirilgan: 

maktabgacha taʼlim tashkiloti — maktabgacha taʼlim va tarbiya sohasida 
taʼlim va tarbiya xizmatlari koʻrsatuvchi davlat va nodavlat tashkiloti; 

davlat maktabgacha taʼlim tashkiloti — davlat tomonidan 
moliyalashtiriladigan va boshqariladigan hamda maktabgacha taʼlim va tarbiyaning 
davlat standartiga muvofiq maktabgacha taʼlim va tarbiya xizmatlari koʻrsatuvchi 
tashkilot; 

nodavlat maktabgacha taʼlim tashkiloti — nodavlat taʼlim xizmatlarini 
koʻrsatish sohasidagi faoliyatni amalga oshirishga doir litsenziya asosida 
maktabgacha taʼlim va tarbiya sohasida taʼlim va tarbiya xizmatlarini koʻrsatuvchi 
yuridik shaxs; 

maktabgacha boʻlgan yosh — bolalarning tugʻilgan paytidan yetti yoshgacha, 
to ularga umumiy oʻrta taʼlim tashkilotlarida taʼlim berish boshlangan paytga qadar 
boʻlgan yoshi; 

maktabgacha taʼlim va tarbiya — bolalarga taʼlim va tarbiya berishga, ularni 
intellektual, maʼnaviy-axloqiy, etik, estetik va jismoniy jihatdan rivojlantirishga, 
shuningdek bolalarni umumiy oʻrta taʼlimga tayyorlashga qaratilgan uzluksiz taʼlim 
turi [3]. 

Mamlakatda taʼlim tizimini isloh etish natijasida innovatsion pedagogik 
texnologiyalarni qoʻllash, yaʼni kadrlar salohiyatidan, ularning bilim va qobiliyatidan 
unumli foydalangan holda jamiyat hayotini yuqori darajada yaxshilashga erishish 

taʼlim tizimida innovatsion pedagogik yondashuvning naqadar muhim ahamiyat 
kasb etishini koʻrsatib berdi [4; 79-84]. 

Zamonaviy pedagogik texnologiyalar taʼlim-tarbiya jarayonining bir tizimga 
solingan ilmiy-nazariy va metodik asoslangan yangi shakl, usul va vositalarining 
majmuidir. Bunda yangi mazmun, shakl, usul va vosita uygʻunligida maqsad, vazifa, 
faoliyat va pedagogik natija yaxlitligi taʼminlanadi hamda oʻquv maqsadlariga 
erishishni kafolatlaydigan oʻquv jarayoni loyihalashtiriladi va amalga oshiriladi [5; 
7-9].  

Maktabgacha yoshdagi davrda bolaning itellektual imkoniyatlarini faoliyatning 
yetakchi koʻrinishlari orqali hamda ularning psixologik xususiyatlari: qiziqishlari, 
qobiliyatlari va xarakterini hisobga olgan holda koʻrib chiqish zarur. Insonning har 
tomonlama kamol topishi va psixik barqaror holatda oʻsishi koʻp jihatdan uning 
maktabgacha yoshidagi davrida olgan taʼlim tarbiyasiga bogʻliq boʻladi. Aynan 
shuning uchun ham ushbu davrda bolalar bilan olib boriladigan taʼlim jarayonida 
zamonaviy pedagogik texnologiyalarni qoʻllay samarali hisoblanadi. 

Bugungi kunda jamiyatning barcha sohalariga zamonaviy IT 
texnologiyalarining integratsiyalashuvi oʻziga xos “smart” tizimlarning rivojlanishini 
taʼminlamoqda. Oʻz navbatida bunday rivojlanish Smart-taʼlimda ham kuzatilmoqda. 
Smart-jamiyatning modeli zamonaviy axborot va tashkiliy tizimlar yordamida 
intellektual, yuqori texnologiyali, inson uchun qulay muhitni yaratishni nazarda 
tutadi. Borgan sari inson yangi bilimlarni egallab boradi va u bu bilimlarni axborot 
texnologiyalarisiz qoʻllay olmay qoladi. Taʼlimning asosiy maqsadlaridan biri Smart-
texnologiyalar asosida zamonaviy taʼlim tizimini shakllantirish orqali sifatli taʼlimga 
erishishdir [6;365-369]. 

“Integratsiya” soʻzi lugʻatlarda izohlanishicha lotincha “integratio”  soʻzidan 
olingan boʻlib, qayta qurish, tiklash, toʻldirish (“integr” - toʻliq, butun, yaxlit) degan 
maʼnoni anglatadi. Shuningdek, boshqa bir lugʻatlarda “integratsiya” - oʻzaro 
bogʻlangan holda rivojlantirish deyilsa, sohaviy lugʻatlarda “integratsiya” - 
oʻqitishning maqsad va omillarini bir butun qilib birlashtirish, deb izohlanadi [7; 
83].  

Intergativ yondashuv pedagogik jarayonning xohlagan tarkibiy qismida 
integratsiya tamoyilini roʻyobga chiqarishni nazarda tutadi hamda uning bir 
butunligini va tizimliligini taʼminlaydi. Integrativ jarayonlar tizimning alohida 
elementlarini yoki butun tizimning sifat jihatidan qayta yaratilishi jarayonlaridir. 

Integratsiya-bu mashgʻulotlarning differensial jarayon davomida yaqinlashuvi 
va bogʻliqligidir. Integratsiya jarayoni mashgʻulotlar orasidagi aloqani yangi, yuqori 
sifatda bir-biriga bogʻlash bosqichi boʻlib, oʻzini yuqori koʻrinishida namoyon etadi. 
Shuni alohida taʼkidlash lozimki integratsiya jarayoni asoslari uzoq oʻtmishdagi xalq 
pedagogikasi va ilmiy pedagogikaga asoslangan.  

Respublikamiz olimlari ham integratsion yondashuv boʻyicha bir qator 
izlanishlar olib borgan. Jumladan, X.Yulbarsova fanlarning nazariy taraqqiyotida 
differensial holat ham mavjud boʻladi, integratsiya esa amaliyotda oʻzaro bogʻliqlikni 
bildiradi va u jarayonning ijtimoiy, pedagogik-psixologik ahamiyatini yanada 
ortishini taʼkidlaydi. 

N. Ahmedova Integrativ yondashuv asosida boʻlajak oʻqituvchilarning kasbiy 
tayyorgarligini takomillashtirishni tadqiq etgan boʻlsa, M.N.Irisbayeva taʼlim-tarbiya 
jarayonlarida tarixiy-milliy va zamonaviy pedagogik texnologiyalar integratsiyasi 
mavzusida ilmiy tadqiqot ishini olib borib, milliy-tarixiy va zamonaviy pedagogik 
texnologiyalarning evolyutsion taraqqiyoti hamda nazariy asoslarini yoritib bergan. 

Mamlakatimizda taʼlim tizimida va maʼmuriy boshqaruv sohasida olib borilgan 
izchil islohotlar doirasida maktabgacha taʼlim va xalq taʼlimi tizimi integratsiya 
qilinib, Oʻzbekiston Respublikasi Prezidentining Farmoni bilan “Oʻzbekiston 
Respublikasi Maktabgacha va maktab taʼlimi vazirligi” tashkil etildi [8]. 

Maktabgacha taʼlimni olib borishda samarli hisoblangan zamonaviy pedagogik 

texnologiyalardan yana biri STEAM texnologiyalari hisoblanadi. 
STEAM - hozirgi kunda dunyo ta’lim tizimining eng asosiy urf bo‘lgan 

innovatsion metodlaridan biri hisoblanadi. Bir qaraganda STEAM abbreviaturasi 
juda murakkab koʻrinsada, aslida sodda va aniq koʻrinishga ega. 

S – science (ilm-fan); 
T – technology (texnologiya); 
E – engineering (muhandislik);  
A – art (sanʼat); 
M – mathematics (matematika).  
Oddiy soʻz bilan aytganda, zamonaviy dunyoda eng ko‘p talab etilayotgan 

fanlardir. Hech kimga sir emaski, koʻplab fan tarmoqlarida katta yutuqlarga erishish 
uchun oʻzlashtiriladigan turli sohalardagi bilimlarning integratsiyasi talab etiladi. 
Aynan shunday muammolarni hal qilishda STEAM texnologiyasi yordam beradi. Bu 
yondashuv kelajakda bolalarda hayotiy muammolarni hal etishda yordam beradi. 
Bugungi kunda STEAM – taʻlim dunyodagi asosiy tendensiyalardan biri sifatida 
rivojlanmoqda va amaliyot yondashuvni qoʻllashda beshta sohani yagona oʻquv 
sxemasiga integratsiyalashga asoslangan. Bunday taʻlimning shartlari uning 
uzluksizligi va bolalarning guruhlarda oʻzaro muloqot qilish qobiliyatini 
rivojlantirish boʻlib, bunda ular fikrlarni toʻplashi va fikrlar almashishi mumkin. 
Shuning uchun, asosiy taʻlim dasturiga quyidagilar: lego-texnologiyalar, bolalar 
tadqiqotlari kabi mantiqiy fikrlashni rivojlantirish modullari kiradi. STEAM 
yondashuvi tufayli bolalar tabiatni tushunib, dunyoni muntazam oʻrganishadi va shu 
bilan qiziqishlarini, muhandislik fikrlash uslubini, tanqidiy vaziyatlardan chiqish 
qobiliyatini, jamoaviy ish qobiliyatini rivojlantirish va liderlik, oʻz-oʻzini namoyon 
qilish asoslarini oʻrganishadi, oʻz navbatida, bolalar rivojlanishining tubdan yangi 
darajasini taʻminlaydi. Faol muloqot va jamoaviy ishni tashkil etishni oʻrgatadi. 

Statistikaga koʻra, 2011-yildan buyon STEAM-kasblarga boʻlgan talab darajasi 
17% ga oshdi, oddiy kasblarga boʻlgan talab esa faqat 9,8% ga oshdi, bu esa butun 
dunyo boʻylab ushbu taʻlim tizimiga katta talabni koʻrsatadi. 

Koʻrinib turibdiki, maktabgacha yoshdagi bolalar taʼlimida integratsion 
yondashuv samarali boʻlib, nafaqat ularning taʼlim va tarbiyasi balki, intellektual 
rivojlanishi va har tomonlama yetuk boʻlishini taʼminlaydi.  

Zero, Oʻzbekiston Respublikasi Prezidenti Sh.M.Mirziyoyev Oliy Majlisga 
Murojaatnomasida taʼkidlaganidek1, ...butun jamiyatimiz aʼzolarining bilimi, 

                                           
1 Oʻzbekiston Respublikasi Prezidenti Sh.M.Mirziyoyevning Oliy Majlisga Murojaatnomasi. 

"Xalq soʻzi", 2020-yil 25-yanvar. 

saviyasini oshirish uchun avvalo ilm-maʼrifat, yuksak maʼnaviyat kerak. Ilm yoʻq joyda 
qoloqlik, jaholat va albatta, toʻgʻri yoʻldan adashish boʻladi. Sharq donishmandlari 
aytganidek, “Eng katta boylik – bu aql-zakovat va ilm, eng katta meros – bu yaxshi 
tarbiya, eng katta qashshoqlik – bu bilimsizlikdir!”[9] Shu sababli hammamiz uchun 
zamonaviy bilimlarni oʻzlashtirish, chinakam maʼrifat va yuksak madaniyat egasi 
boʻlish uzluksiz hayotiy ehtiyojga aylanishi kerak. 

